
СӘКЕН СЕЙФУЛЛИН - ЕЛ БАСҚАРУ САЛАСЫНДА

Тілебалды С.Б.

Мың өліп, мың тірілген қазақ халқының тарихы алмағайып оқиғаларға
толы. ХХ ғасырдың бірінші жартысы аласапыран, қайшылықты ерекше
оқиғаларға толы болды. Сол кездегі Ресей империясы құрамындағы басқа да
халықтармен қатар азаттық пен тәуелсіздікке ұмтылған халқымыз бұл күрес
жолында небір «тар жол,тайғақ кешулерді» бастан өткізді. Бостандық пен
дербес ұлттық мемлекет құру жолындағы қасиетті күрес жолында  мемлекет
және қоғам қайраткерлерінің бүтін бір тамаша шоғырын  саяси аренаға
шығарды. Сол айтулы алаш азаматтарының бірі және бірегейі – Cәкен
Сейфуллин. Сәкен - қазақ әдебиетіне жаңа түр, күрескерлік идея, жанды
бейне, көркем образдар әкелген ақиық ақын, ірі қоғам қайраткері, әдебиет
зерттеушісі, жазушы-драматург. Қазіргі таңдағы Сәкеннің көбінесе
шығармашылығы зерттеліп жүр. Ал оның ел басқару ісі, қоғамдық
жұмыстарға ат салысуы әліде болсын зерттелуі керек тақырыптар.

Азамат соғысы аяқталғаннан кейін Кеңес Одағының түрлі
аймақтарында автономиялар құрылды. Қазақ АКСР-і 1920 жылдың 12
қазанында құрылды. Ең бірінші төрағасы болып В.А.Радус-Зенькович
сайланды. Алғашқы құрылған бұл үкімет құрамында 13 халық комиссариаты
болды. Құрамы негізінен Ресейде келген большевиктер партиясының өкілдері
болса, оның құрамында қазақ ұлтының өкілдері – Ішкі істер халық комиссары
Мұхамедхафи Мырзағалиев, әділет халық комиссары Ғұбайдолла Әлібеков
болса, Қазақ автономиясының Ағарту халық комиссары болып Ахмет
Байтұрсыновтың бекуі аса маңызды, ерекше назар аударарлық тарихи факт.
Бәрімізге белгілі С.Сейфуллин 1922-1924 жылдары Қазақ АКСР-інің төрағасы
болды. Осы екі жыл ішінде Сәкен ғасырға жуық уақытта істелетін қыруар
жұмыстар жасады. Жалпы Сәкеннің атқарған қызметі,қазіргі тілмен айтқанда
үкімет басшысы болды. Сол кездегі құрылған автономиялар кеңестік ұлы
державалық шовинизм мен үстемдік лебі есіп тұрған Мәскеудегі Орталық
үкіметтің аузына қарап, негізгі нұсқау мен шешімді солардан күтіп отырған.
Осынау күрделі де қиын-қыстау уақытта өз халқының мүддесін барынша
қорғауға тырысты. С.Сейфуллин басқарған Қазхалком Кеңесі құрамы
алдыңғы басшыларға қарағанда өз ұлтымыздың көп болуымен ерекшеленді.
Ішкі істер халық комиссары - Ә.Әйтииев; Әділет халық комиссары -
М.Атаниязов; Ағарту халық комиссары - Н.Закиев; Әлеуметтік
қамсыздандыру халық комиссары - Ә.Жангелдин; Азық-түлік халық
комиссары - М.С.Шамов;Жер халық комсиссары - С.Темғалиев;Қаржы халық
комиссары - Кокушкин; Инспекция халық комиссары - Ғ.Әлібеков болды. Бір



өкініштісі,Ағарту халық комиссары болған халқымыздың рухани көсемі
А.Байтұрсынов енді тек орынбасары болып тағайындалуы. Сірә, Мәскеудегі
партия органдары Ахметтің халық арасында үлкен беделге ие болғандықтан
одан сескенетін.

Енді билік басына келгеннен атқарған қызметтеріне тоқталсақ, ең
алдымен Сәкен бүкілодақта жүріп жатқан өндіріс орындарын мемлекет
меншігіне айналдыру жұмысынан бастады. Жер қорымен бірге өнеркәсіп,
транспорт және  банктер нацинализацияланды. Қазақстанда 300-ден астам
кәсіпорындар мемлекет меншігіне көшті. Осы «бүкілхалықтық» басқаруға
сәйкес жұмысшы бақылауы енгізіліп, республиканың экономикасын
жоспарлы басқару және халық шаруашылығы мен қаржы саласын
орталықтандыру  жұмыстары 1918-1920 жылдары басталды. Қазақ халқының
басты шаруашылығы болып отырған мал шаруашылығы да қатты зардап
шекті. Мысалы, 1914-1922 жылдары ірі қара мал басы 2,1 миллионға,
жылқының саны – 2 миллионға, ұсақ мал саны – 6,5 миллионға, түйе - 300
мыңға қысқарған болатын. Мемлекеттің бұндай келеңсіз экономикалық
саясаты ауылдар  мен селоларда қатты қарсылыққа ұшырап, көтерліске
шықты. Бұл қозғалыстар аяусыз жаншылып отырды. С.Сейфуллиннің Үкіметі
өз қызметін елдегі осындай, аса күрделі экономикалық ахуалда кірісті. Қазақ
АКСР-інің Халық комиссарлар Кеңесінің С.Сейфуллиннің басқаруымен
алғашқы отырысы 1922 жылы 24 қазанда Орынбор қаласында өтті.

Осы,тарихи отырыста қаралған аса маңызды мәселеле, менің ойымша –
Республиканың байланыс басқармасын құру туралы мәселе. Сәкен басқарған
Үкіметтің алғашқы отырысында-ақ ұлаң байтақ аумағы бар Қазақстан үшің
аса маңызды мәселе – байланыс саласынын ұйымдық негізі қаланған болатын.
Кейін бірте-бірте Қазақ ССР-ның байланыс министрлігіне айналып, бүгінде
оның заңды мұрагері болып табылатын Көлік және телекоммуникациялар
министрлігінің негізі сол тарихи отырыста қаланды. Алғашқы байланыс халық
комиссары болып – М.А.Хренов тағайындалды.Ал осындай отырыстар  жұма
күндері болып отырған. 1922 жылдың қарашаның 1-і,15-і, 22-і күндері,
желтоқсан айында 6-сы,15-і,22-сі күндері өткен деген тарихи деректер бар.
Сәкен билік еткен жылдары жалпы 45 отырыс өткізіліп, 335 түрлі мәселе
қаралған. Үкіметтің тынымсыз еңбектерінің нәтижесінде, мал
шаруашылығы,өнеркәсіп, банк қызметтері дағдарыстан шыға бастады.
Мысалы, мал саны 1922 жылмен салыстырғанда 1925 жылға қарай мал басы
екі есе өсті.

Сәкеннің тек шаруашылық саласында ғана емес оқу ағарту жұмыстары
өз алдына бір төбе. Қазақ жастарын білімге, қазіргі заманғы арнайы орта және
жоғары білімді мамандықтарды игеруге тартуға қамқорлық жасады. 1922
жылғы 21 қарашада «Еңбекші қазақ» газетінде жазған мақаласында: «Қазақ
халқына оқу керек, оқу керек, оқу керек...! Оқымаған адам, оқымаған халық –
надан, қараңғы,соқыр. ...Оқусыз қазақтың болашақтағы күні қараң ...енді
жиырма жылдың ішінде қазақ өнерлі халықтардың қатарына кіру керек!
Қазаққа оқу бұрын бір мәртебе керек болса, енді мың мәртебе керек» - деп
жазған.


